DAN DRŽAVNOSTI BOSNE I HERCEGOVINE

Žuta krošnja visoke lipe u obližnjoj avliji uveliko najavljuje dolazak jeseni, koja se nesmetano ugnijezdila u vremeplov od istoka ka zapadu. Zlatno ruho jeseni, polahko otvara važan kofer sjećanja, u kojem se brižno čuvaju požutjeli tefteri hiljadugodišnje postojanosti naše, prelijepe, prkosne zemlje Bosne.
Po zacrtanoj putanji bezvremenosti nailazi i Dan državnosti BiH, kada je 247 delegata prisustvovalo zasjedanju Zemaljskog antifašističkog vijeća narodnog oslobođenja BiH u Mrkonjić Gradu, gdje je u noći s 25. na 26. novembar 1943. godine usvojena Rezolucija i upućen Proglas narodima BiH o temeljima suverene države BiH u njenim današnjim granicama, s jednakim pravima svih njenih građana.
Koje veselje, koja radost, imati svoju priznatu državu sa svim njenim različitostima, počev od kulture, običaja, tradicije, jezika, pisma. Naravno, takvu priznatu i slobodnu državu pratiše i burna historijska previranja, ali njenu postojanost nikakve sile nisu mogle uništiti i prekrojiti. Njeni prekrasni gradovi i sela iz dana u dan su izrastali u još raskošnija mjesta sa dušom i srcem. Dolazile su nove i nove generacije, stjecaše nova znanja, prenoseći ih na svijet oko sebe. Zemlja Bosna je bila bogatstvo ljepote i različitosti u koju su mnogi ljudi svraćali i sa istoka i sa zapada, a neki su i vječno ostajali. Naravno, na ovim prostorima je dolazilo i do velikog iseljavanja naroda, koji danas lutaju svijetom bez duše i srca, jer njihovo srce je ostalo na ognjištima koja su utihnula, a njihova duša pripada njihovom Gospodaru.
I tako dok razmišljam o ovom značajnom historijskom događaju prije 79 godina, Danu državnosti moje drage domovine, kao da je i vrijeme stalo, ili je to moja silna želja da sve ove ljepote, nemire, vapaje, patnje, proslijedim Svevišnjem i da nam svojom dobrotom vrati snagu i ljubav i iskrenost i dobronamjernost za jedinu nam domovinu Bosnu i Hercegovinu. Da, jedinu. Dobro ste me čuli? Da li imamo neku drugu domovinu? Zastanite nad ovim pitanjem! Razmislite dobro! Okrenite se i prema istoku i prema zapadu i prema sjeveru i prema jugu... Nazire li se neka nova rodna gruda, osim naše prelijepe zemlje Bosne!? Prođoh mislima po svim tim dalekim prostranstvima i ne spoznadoh ni jednu drugu i ne želim niti jednu drugu. Ja imam svoju domovinu Bosnu i Hercegovinu, a ona ima mene. Imate je i Vi i ona ima Vas.
Kolike li su samo borbe naši preci vodili da bismo danas, ti i ja, slobodno hodili ovom zemljom? Davali su svoje sinove, kćerke, svoje unuke. Padale su granate, gađali nas strijelama, zaboli su nam mač mržnje i nikada se ova zemlja i godinama poslije nije oporavila od ove oštrice. Kako je ovo teška borba! Daješ sve što imaš vjerujući da ćeš samo sačuvati ime domovine pa makar izgubio sve ostalo. I sačuvali su je, za tebe i mene. Dobro znamo, da su joj željeli mijenjati granice, izobličavali joj lice, skrnavili dušu, ali srce njeno nisu mogli umiriti. U tom blaženom srcu naše domovine i danas časno živi nekoliko miliona njenih naroda, koji je vole, čuvaju i osjećaju svojom. Naravno da čuvaju! Kao oči u glavi! Kao dušu i srce! I onda, kako ćeš nekome dati nešto svoje? Nikako! I nikada! Ja sam, eto, ponosna što sam Bosanka i Hercegovka.  Ponosna što sam rođena pod zastavom na kojoj su i nebo i zvjezdice, plavo-žute i što se ta zastava vijori ponosno i prkosno uprkos svim nedaćama i trnovitoj prošlosti.
Nakon svih ovih spoznaja, dobro se zamislimo! Mi i nismo tako mali, pripadamo jednom ponosnom evropskom narodu koji je imao svoju državu, stoljećima prije – nego li moćna Amerika. A, mi smo moćni i u duši, i u srcu, i u pravednosti, jer pripadamo narodu koji se kroz vijekove samo branio, a nikog nije napadao i tlačio. Uvijek se sjetite toga, i budite ponosni na svoju jedinu domovinu Bosnu i Hercegovinu! 
Zato, draga moja domovino, Bosno i Hercegovino!
Raskrili svoje ravnice, svjetlucavim zvijezdama nas pomiluj, mjesečinom obasjaj, otvori svoje kapije i prigrli svoje časne i umne narode!  
NEKA NAM JE SRETAN DAN DRŽAVNOSTI, JEDINA DOMOVINO BOSNO I HERCEGOVINO!

